
Международная  научно-практическая  конференция  
«Наука  и  образование  XXI  века: опыт  и  перспективы»,  20-21  ноября  2015  года 

 
______________________________________________________________________________________________________________________________________________________________________________________________________________________________________________________________________________________________________________ 

35 
 

ТҮЙІН 
Мақалада қоғамды біріктіру, мемлекеттің тәуелсіздігі мен қауіпсіздігін нығайтуға 

бағытталған  дүниетанымдық  сипаттағы құндылықтар мен идеалдар жиынтығы ретіндегі 
ұлттық идеяның қалыптасу ерекшеліктері қарастырылған. Сонымен қатар ұлттық идеяның 
инновациялық мәніне ерекше назар аударылады. 

 
RESUME 

In this article are considered the reculiarities of national idea formation as complex of values 
and ideal of ideological character,chirected to the consolidation of society, strengthening of state 
safetu and independence also emphasis is devotet to the consideration of innovative essence of 
national idea. 

Аннотация 

Бұл мақалада Қазақ хандығының құрылуының, өрлеуінің және құлдырауының тарихы 
зерделенген. 

 
Түйін сөздер: Қазақ хандығы, Керей мен Жәнібек хандар,Қасым хан, Хақназар хан, 

Тәуекел хан, Есім хан, Жәңгір хан, Тәуке хан, Абылай хан.  
 
Қазақ даласында пайда болған алғашқы мемлекеттік құрылымдар сақ, үйсін, қаңлы 

және ғұндар дәуірінен белгілі. Одан кейін VI ғасырдың орта шенінен бастау алатын түркі 
мемлекеттеріқазақ халқының ұлттық санасында, салт-дәстүрі мен рухани өмірінде өшпес ізін 
қалдырды. XIII-XV ғасырлардағы Алтын Орда дәуірінде құрылған ұлыстар мен мемлекеттер 
жекелеген этно-саяси қауымдастықтардың қалыптасуына алып келді. XV ғасырдың екінші 
жартысында аталған мемлекеттік құрылымдардың заңды жалғасы ретінде Қазақ хандығы тарих 
сахнасына шықты. 

Елбасымыз Н.Ә.Назарбаев өзінің қазақ тарихын пайымдауға арналған 
еңбектерінде:«Қазақ хандығының құрылуы Қазақстан тарихы үшін белесті кезең. Бұл оқиғаның 
саяси һәм қоғамдық мән-маңызы Қазақ хандығының Орталық Азиядағы тұңғыш ұлттық 
мемлекет болғандығында жатыр», - деп қазақ мемлекеттілігіне қатысты ой-пікірін 
тұжырымдаған. Демек, ХІV-XV ғасырларда Шығыс Дешті Қыпшақ, Жетісу мен Түркістанның 
қазақ рулары мен тайпаларыныңбірыңғай этнос ретінде қалыптасуына қолайлы кезең  
туындады. Қазақ этносы қалыптасқан аймақтарды Қазақ хандығы біріктіре бастады. Бұл жағдай 
қазақ халқының біртұтас ұлт ретінде шоғырлануы мен Қазақ хандығының құрылу тарихының 
өзара сабақтас екендігін көрсетеді. 

Қазақ хандығының құрылуы қазіргі Қазақстан жеріндегі мемлекеттіліктің және саяси 
дамулардың заңды қорытындысы болып саналады. XV ғасырдың бірінші жартысында Ақ Орда 
мемлекеті ыдырай бастаған кезде Шығыс Дешті Қыпшақта жағдай өте күрделі болып тұрды. 
1428 жылы Барақ хан өлгеннен кейін бұл аумақта саяси ахуал шиеленісіп кетеді. Оңтайлы сәтті 
пайдаланған Шибан әулетінің өкілі Әбілқайыр хан жергілікті ру-тайпа көсемдерінің қолдауына 
ие болып, өз ұлысындағы билікті нығайта түседі. Әбілқайыр одан кейін Орда Ежен 
ұрпақтарының ұлыстарына жорықтар жасап, ақыры 1446 жылы олардың жерінде бағындырады. 
Тарихи деректерде оның құрған мемлекеті «Көшпелі өзбектер мемлекеті», «Әбілқайыр 
хандығы» деп аталатындығы жазылған.Әбілқайырдың билігі күшейген сайын оны қолдаған ру-

тайпалардың наразылығы да үдей түседі. Өйткені бүкіл билікті өз қолына шоғырландырған 
Әбілқайырға сұлтандар мен рубасыларысенім білдіруден қалады. Бұл кезде оны қолдаған 
жақтастары енді оның қасына айнала бастайды.Осы жағдайды оған наразы болып жүрген 
кешегі Ақ Орда хандарының мұрагерлері – Керей мен Жәнібек тиімді пайдаланады. 1457 жылы 
қалмақ тайпаларының көсемі Үзтемір тайшы Әбілқайыр ханға қарсы соғыс ашады. Сол 
жорықта Әбілқайыр хан жеңіліп, қалмақтардың қойған талаптарына көнуге мәжбүр болады. 
Бұл оқиға Әбілқайыр ханның беделін күрт түсіріп жібереді. Әбілқайыр хан өзін қолдамаған 
тайпалардан, сұлтандардан, кек ала бастайды. Әбілқайыр хан тарапынан төніп келе жатқан 
қауіпті алдын ала сезген және дербес ел басқару дәстүрін жалғастыруға ұмтылған Керей мен 
Жәнібек хандар өздеріне қарасты қазақ ру-тайпаларын бастап,1457-1458 жылдары Әбілқайыр 
хандығынан тысқары Моғолстанға, Батыс Жетісу  жеріне кетеді.Сөйтіп, қазақ халқының 
қалыптасу процесінің аяқталуына және қазақ мемлекеттілігінің құрылуына алып келген тарихи 
оқиға жүзеге асты. 

Қазақ хандығы туралы алғашқы деректі ортағасырлық тарихшы Мұхаммед Хайдар 
Дулати «Тарихи Рашиди» атты еңбегінде береді. Ондағы мағлұмат мынадай мазмұнда 
келтірілген: «Сол уақытта Дешті Қыпшақты Әбілқайыр хан биледі. Ол Жошы әулетінен 
шыққан сұлтандарды көп мазалады. Жәнібек хан мен Керей хан одан Моғолстанға қашып кетті. 
Есен-Бұға хан оларды шын ықыласпен қарсы алып, Моғолстанның батыс шебін құрайтын Шу 
және Қозыбасы округін берді. Олар бұл жақта жақсы жайғасып алған кезде, Әбілқайыр өлген 
соң, Өзбек ұлысы бұзылып сала берді, онда үлкен-үлкен шатақтар басталды. Оның қол 
астындағылардың үлкен бөлігі Керей хан мен  Жәнібек ханға көшіп кетті, сөйтіп олардың 
төңірегіне жиналғандардың саны екі жүз мың адамға жетті. Олар енді «өзбек-қазақ» деп 
аталатын болды. Қазақ сұлтандарының билігі сегіз жүз жетпісінші жылдан басталады, бәрін де 
бір Алла біледі».Сонымен М.Х.Дулатидың дерегі бойынша Қазақ хандығының құрылған 
уақыты хижраның 870 жылына, яғни біздің жыл санауымыздың 1465-1466 жылдарына жатады. 

Қазақтың алғашқы ханы болып 1458 жылдың ерте көктемінде Керей сайланды. Бұл 
кезде Қазақ хандығы Моғолстан аумағындағы саяси құрылым болатын. Моғолстан ханы 
Есенбұға таққа таласқан інісі Жүніс Темір әулетінен қолдау тапқан жағдайда Қазақ хандарын 
өз мемлекетіне тірек етуді көздеді және қалмақтарға бірігіп тойтарыс беру үшін де одақтас 
қажет болды.Бұл орайда Қазақ хандығы өз міндетін орындайды, яғни Есенбұға ханның 
қарсыласы Жүніс ханды Жетісу жеріне жібермейді. Ол жөнінде деректерде Керей мен 
Жәнібектің арқасында Жүніс хан Есенбұға ханның иелігіне аяғын аттап баса алмады, Моғол 
ханының қалған өмірі тыныштықта өтті делінеді.1462жылы Есенбұға хан қайтыс болып, 
орнына 17 жасар ұлы Досмұхаммед хан отырады да, жеті жыл билік құрады. Ол мемлекетті еш 
принципсіз басқарып, мемлекеттің кешегі достарын жау етеді, ал жауларын дос етеді. Кешегі 
әкесінің одақтастары енді Жүніс ханға қолдау көрсете бастайды. Қазақ билеушілері де Жүніс 
ханға қолдау көрсетеді. Моғолстан мемлекетіндегі саяси шиеленістер және 1468 жылы жорықта 
Әбілқайыр ханның қаза табуы секілді оқиғалар Қазақ хандығының нығаюына жағдай туғызды. 
Осындай қолайлы сәтті тиімді пайдаланған Қазақ хандары Әбілқайырдың мұрагерлерін 
талқандап, Дешті-Қыпшақтан ығыстырып шығарады да, толық жеңіске жетеді.Сөйтіп,1470-
1471 жылдары Қазақ хандығының құрылу үдерісі аяқталады.1473 жылдан Қазақ хандығын 
Жәнібек хан басқарады. ХV ғасырдың 60 жылдарының ортасы – 70 жылдардың басында Қазақ 
хандығы  ұлан-байтақ өңірді мекендеген қазақ тайпаларының басын қосып шоғырландыруда, 
қазақтың этникалық территориясын біріктіруде, қазақтың байырғы заманнан басталған өз 
алдына жеке ел болып қалыптасуын біржолата аяқтауда аса маңызды және түбегейлі шешуші 
рөл атқарды. Сондай-ақ Қазақ хандығының әр кезеңдерде күшейіп-дамуында Бұрындық, 
Қасым, Хақназар, Тәуекел, Салқам Жәңгір, Тәуке, Әбілқайыр, Абылай сияқты беделді, әрі 
мықты хандарының өз орындары барын атап өткен жөн.  

XVI-XVII ғасырларда қазақ хандығы нығайып, оның шекарасы едәуір ұлғая түсті. Өз 
тұсында «жерді біріктіру» процесін жедел жүзеге асырып, көзге түскен хандардың бірі 
Жәнібектің ұлы Қасым. Қасым ханның (1511-1523 жж.) тұсында қазақ хандығының саяси және 
экономикалық жағдайы нығая түсті. Ол билік құрған жылдары қазақ халқының қазіргі мекен 
тұрағы қалыптасты.Бірсыпыра қалалар қосылды, солтүстікте Қасым ханның қол астындағы 
қазақтардың жайлауы Ұлытаудан асты. Оңтүстік-шығыста оған Жетісудың көп бөлігі 

(Шу, Талас, Қаратал, Іле өлкелері) қарады. Қасым ханның тұсында Орта Азия, Еділ бойы, 
Сібірмен сауда және елшілік байланыс жасалды. Орыс мемлекетімен байланыс болды. Ұлы 
князь 3 Василий (1505-1533) билік құрған кездегі Мәскеу мемлекеті еді. Батыс Еуропа да қазақ 
хандығын осы кезде танып білді.«Қасым ханның қасқа жолы» деген әдет-ғұрып ережелері 
негізінде қазақ заңдары жасалынды. Дегенмен Қасым хан тұсында Қазақ хандығы бір 
орталыққа бағынған мемлекет болмады. Ол Қасым өлгеннен кейін бірден байқалды. Өзара 
қырқыс, таққа талас басталды. Моғол және өзбек хандарының қазақ билеушілеріне қарсы одағы 
қалыптасты. Өзара тартыс кезінде Қасым ханның ұлы және мұрагері Мамаш қаза тапты. Қасым 
ханның немере інісі Таһир (1523-1532) хан болды. Оның айырықша елшілік және әскери 
қабілеті болмады. Маңғыт және Монғол хандарымен әскери қақтығыстар басталды. Бұл 
соғыстар қазақтар үшін сәтті болмады. Қазақ хандығы оңтүстіктегі және солтүстік-батыстағы 
жерінің бір бөлігінен айрылып, оның ықпалы тек Жетісуда сақталып қалды. ТаҺир ханның інісі 
Бұйдаштың (1533-1534) тұсында да феодалдық қырқысулар мен соғыстар тоқталған жоқ. 

XVI ғасырдың II жартысында әлсіреген хандықты біріктіруде Қасым ханның 
баласы Хақназар (1538-1580 жж.) өз үлесін қосты. Ноғай Ордасындағы алауыздықты сәтті 
пайдаланған ол, Жайық өзенінің сол жағындағы жерді қосып алды. Оның тұсында Жетісу мен 
Тянь-Шаньды басып алуды көздеген Моғол ханы Абд-Рашидке қарсы ұтымды күрес 
жүргізілді. Хақназар өзара тартыста өзбек ханы Абдулланы қолдау арқылы Сыр бойындағы 
қалаларды (Сауран, Түркістан) өзіне бағындырды. Оның Абдулламен байланысынан қорыққан 
Ташкенттің ұлыстық әміршісі Баба сұлтан жансыздары арқылы Хақназарды у беріп өлтірді. 
Қасым ханның баласы Хақназар хан (1538-1580) тұсында Қазақ хандығы қайта бірігіп, дами 
түсті. Ол хандық билікті нығайтуға және күшейтуге қажырлы қайрат жұмсады. Өзінен бұрын 
бытыраңқы жағдайға түскен Қазақ хандығын қайта біріктірді. Хақназар қазақ-қырғыз одағын 
одан әрі нығайтты, сол заманның тарихи деректерінде оны «қазақтар мен қырғыздардың 
патшасы» деп атады. Ол осы қазақ-қырғыз одағына сүйене отырып, Моғолстан хандарының 
Жетісу мен Ыстықкөл алабын жаулап алу әрекетіне тойтарыс берді. Хақназар хандық құрған 
кезде Қазақ хандығының сыртқы жағдайында аса ірі тарихи оқиғалар болып жатты. 
Мемлекеттің солтүстігінде Ресей өз иеліктерін қазақ даласына едәуір жылжытты. Қазан мен 
Астраханьды басып алғаннан кейін Еділ өзенінің барлық аңғары Ресейдің қол астына кірді. 
Башқұрт және Сібір хандықтары Ресей құрамына енгеннен кейін, ноғайлар Қазақ хандығының 
солтүстік-шығысына ығыса бастады. Олар Еділден Ертіске дейінгі аралықта көшіп-қонып 
жүрді. Башқұрттар мен Сібір татарлары да қазақ жерлеріне енуін тоқтатпады. Сырдарияның 
төменгі ағысына қарақалпақтар келе бастады. Еділ мен Жайық арасындағы өңірді мекендеген 
Ноғай Ордасы ыдырай бастады. Ноғай одағы ыдырап, ауыр дағдарысқа тап болды. Оған 
қарасты көшпелі тайпалардың бір бөлегі Қазақ хандығына келіп қосылды. Хақназар Ноғай 
Ордасының көп ұлысын (бұлардың көбі қазақтың Кіші жүзі – алшын одағына енген тайпалар) 
өзіне қаратып алды. Тарихи деректерде Хақназарды «қазақтар мен ноғайлардың ханы» деп 
атаған. Сөйтіп, ХҮІ ғасырдың 60-жылдары Ноғай Ордасы ыдырап, бұрын оған қараған қазақ 
тайпалары және олардың этникалық территориясы Қазақ хандығына бірікті. Бұрын Ноғай 
Ордасының астанасы болып келген Сарайшық қаласы да Қазақ хандығына өтті. Бұл жағдай 
Қазақ хандығының солтүстік-батыс және солтүстік жағындағы жағдайда өзгеріс тудырды. 
Орыс мемлекеті мен Қазақ хандығы арасындағы кең өңірді алып жатқан Ноғай Ордасының 
ыдырауы, оның бір бөлігінің Қазақ хандығына қосылып, енді бір бөлегінің орыс патшасына 
бағынуы, шығысқа қарай кеңейіп келе жатқан орыс мемлекетінің шекарасын Қазақ хандығына 
жақындата түсті. 1563 жылы Сібір хандығының билігіне келген Көшім хан Қазақ хандығына 
дұшпандық саясат ұстанды. Оның үстіне моғол билеушілері мен қазақ хандары арасында да 
қақтығыстар болып тұрды. Осындай күрделі жағдайларда Хақназар хан Қазақ хандығының 
сыртқы саясатын өзгертті. Өзінен бұрынғы қазақ хандары үнемі жауласып келген 
Мауераннахрдағы шайбани әулетімен одақтастық байланыс орнатуға ұмтылды. Сөйтіп, 
шайбанилық Бұхара ханы Абдолла ІІ-мен одақтық келісім-шарт жасасты. Соғыс қимылдары 
тоқтап, бейбітшілік орнады, қазақтардың Орта Азия халқымен сауда-саттық қарым-қатынасы, 
экономикалық байланысы жиіледі. Мұның өзі Қазақ хандығының ішкі жағдайын жақсартуға, 
шаруашылық өмірдің оңалуына тиімді болды. Қазақ хандығы нығайа түсті. Бірақ Хақназар 

ханды 1580 жылы Абдолла ханның қарсыласы Ташкент билеушісі Баба сұлтан астыртын өзінің 
адамын жіберіп өлтіртті. Қадырғали Жалайырдың айтуынша «Оның да атағы мен абыройы 
туралы көп айтылады. Алайда Хақназар хан өз араларында болған қақтығыстарда қаза болған». 

Хақназардың мұрагері Жәдіктің баласы және Жәнібек ханның немересі қартайған 
Шығай хан (1580-1582) болды. Ол өзінің баласы Тәуекелмен (1586-1598 хан болған) бірге Баба 
сұлтанға қарсы күресінде Бұқар ханы Абдоллаға келді. Абдолла Шығайға ходжент қаласын 
сыйға тартып онымен қосылып Баба сұлтанға қарсы Ұлытау жорығына шығады. Осы жорықта 
Шығай қайтыс болады. Қазақ хандығының иелігі енді Тәуекелге көшеді. 1582 жылы Шығай хан 
қайтыс болғаннан кейін таққа Тәуекел (1582-1598 жж.) отырды. Тәуекел хан Бұхара ханы 
Абдолламен жасасқан шартты бұзып, қазақ және өзбек билеушілері арасындағы жаугершілік 
қайта қоздады. Абдолла ханмен одақтан Тәуекел ханның бас тартуының себебі, біріншіден, 
Абдолла әуелдегі Түркістаннан төрт қала беруі туралы уәдесінен бас тартады, екіншіден, біздің 
ойымызша, басты себеп – Абдолла Тәуекел ханның беделінен, батырлығы мен батылдығынан 
қорқа бастайды, яғни Тәуекел ханнан өзінің бақталасы ретінде қауіп төнгенін сезді. Өйткені 
кезінде бүкіл Мәуереннахрды Тәуекелдің көмегімен Шайбани мемлекетінің қол астына 
біріктірген болатын. Тәуекел хан да Жошы ұрпағы болғандықтан, бүкіл Орта Азияны билеуіне 
толық құқығы болды. Тәуекел сыртқы саясатында хандықтың оңтүстігіндегі қалаларда билікті 
нығайтуға күш салады. Ендігі жерде ол Сыр бойындағы қалалар үшін Абдолламен күресті 
бастайды. 1586 жылы Ташкентті алуға әрекет жасайды. Абдолланың негізгі күштері 
Мәуереннахрдың солтүстігінде шоғырланды. Бұны білген Тәуекел хан Мәуереннахрдың 
оңтүстік аймақтарына шабуыл жасайды. Оның шабуылы Түркістан, Ташкент, Самарқанд 
қалаларына қауіп төндіреді. Бірақ Тәуекел ханның Ташкентті алуға жасалған алғашқы жорығы 
сәтсіз аяқталады. Тәуекел хан қазақ хандығының сыртқы саясатын нығайту барысында орыс 
мемлекетімен дипломатиялық қарым-қатынастарды жандандырды. Қазақ ханы сыртқы саясатта 
өзін қолдайтын одақтастар іздеді. 1594 жылы Тәуекел хан Ресейге достық келісім жасасу үшін 
Құлмұхаммед басқарған Қазақ хандығының тұңғыш ресми елшілігін жібереді. Тәуекел ханның 
бұндағы мақсаты Ресей мемлекетінің көмегімен Абдоллаға қарсы күресті жандандыру, Сібір 
ханы Көшімге қарсы одақ құру және 1588 жылы орыс әскерлері ұстап әкеткен өзінің немере 
інісі, Ондан сұлтанның баласы Оразмұхаммедті тұтқыннан босату болды. Оның жанында 
қазақтың әйгілі тарихшысы Қадырғали Жалайыр бар еді. 1595 жылы елшіге орыс патшасының 
жауап грамотасы тапсырылды. Онда орыс патшасы Тәуекел ханға Қазақ хандығын «өзінің 
патшалық қол астына алатынын» және «оқ ататын қару» жіберетінін уәде етті. Сонымен бірге 
мынадай талап қойды: «біздің патшалық қоластымызда болғандықтан және біздің патшалық 
әміріміз бойынша Бұқара патшасымен және бізге опасыздық жасаған Сібір патшасы Көшіммен 
соғысып, біздің ұлы мәртебелі патшамызға жол салатын боласыздар». Орыс мемлекеті Қазақ 
хандығымен әскери одақ құрудан бас тартқанымен, Тәуекел хан орыс мемлекетімен 
дипломатиялық қарым-қатынасты үзген жоқ. 1595 жылы Мәскеуден орыс елшісі Вельямин 
Степанов Қазақ хандығына келді. Нәтижесінде екі мемлекет арасында сауда байланыстары 
жанданды. Бұл кезде ойраттардың бір бөлігі Тәуекел ханға тәуелді болды. Сондықтан ол өзінің 
Мәскеуге жолдаған грамотасында өзін «қазақтар мен қалмақтардың патшасы» деп атады. 1597 
жылы Бұхар хандығында ішкі тартыс, ырың-жырың басталды, онда ықпалды адамдардың 
қолдауымен Абдолланың ұлы Абдылмомын әкесіне қарсы шықты. Осы қырқысты пайдаланып, 
Тәуекел Ташкент қаласының түбінде Абдолла ханның әскерін талқандады. 1598 жылы 
наурызда Абдолла хан қайтыс болып, Абдылмомын хан болды. Осы орайды пайдаланған 
Тәуекел хан жүз мың әскермен Мәуераннахрға басып кіріп, Ахси, Әндіжан, Ташкент, Самарқан 
қалаларын басып алды. Бірақ Бұхараны қоршау кезінде Тәуекел хан ауыр жараланып, 
Ташкентке қайтып келіп қаза болды. Сөйтіп, ол өз мемлекетінің солтүстік-батыс 
шекарасындағы бейбіт жағдайды және Орта Азиядағы шайбанилықтардың алауыздығын, бұл 
әулеттің Аштарханилықтардың жаңа әулетімен ауыстырылғанын пайдаланып, сырдариялық 
қалалар үшін ұзаққа созылған күресті табысты тәмамдады. Абдолла ұрпақтарының өзара 
билікке таласы нәтижесінде Шайбани әулеті өмір сүруін тоқтатады. Тәуекел Орта Азияға 
жорығында тек қарулы күшке емес, Орта Азия халықтарының белгілі бір әлеуметтік топтарына 
сүйенді. Атап айтқанда, Тәуекел ханды дін иелері қолдады. Сонымен бірге Ескендір Мұңшы 
Тәуекел әскерінің құрамында «Түркістан тайпаларының және қырдағы өзбектердің» 

жауынгерлері болғанын айтады. Жалпы, Шайбани ұрпақтарының өзара қақтығыстарынан 
шаршаған Орта Азия халықтарының басым бөлігі Тәуекел ханды қолдады десек қателеспейміз. 
Өйткені Шайбани тармағынан тараған Жошы ұрпақтарының өзі Мәуераннахрда Шайбани 
әулетін қазақ хандарының әулетімен алмастыруға ниет білдірген. Өкінішке орай, Мәуераннахр 
қазақ хандарының қолына толығымен көшпеді. Сөйтсе де, Ташкент және оның аймағы 200 жыл 
бойы Қазақ хандығының құрамында болды. Түркістан қаласы Қазақ хандығының орталығына 
айналды. 

Есім хан 1598-1628  жылдары билік құрған. Ол Шығай ханның баласы, атақты Тәуекел 
ханның туған інісі. Есім хан туралы халық жадында сақталған аңыз -әңгімелер, дастан-жырлар 
көп. Оны халқы «Еңсегей бойлы ер Есім» деп ардақтайды. Есім хан билік басына 
ағасы Тәуекел өлгеннен кейін келді. Бұл кезде Қазақ хандығының шығысындағы жағдай 
Тәуекел тұсындағыдан әлдеқайда күрделене түскен еді. Мұнда ойрат тайпаларының бірігіу 
процесі жүріп жатты. Сондықтан ол көршілерінде болып жатқан жағдайды жіті қадағалап, 
олардың тайпалары арасындағы алауыздықты өз пайдасына шешуге ұмтылып 
бақты.Ойраттардың бір жағынан Ембі, Жайық, Еділ бойындағы ноғайлармен шарпысуығ 
екінші жағынан орыс қамалдарының гарнизондарымен қақтығысуы Есім хан саясатының 
ықпалды болуына елеулі жағдай жасады. Ақырында үш жақты соғыстың өздеріне қырғын 
таптыратынын сезген ойрат әміршілері Есім ханның үстемдігін мойындап, тату көршілікте 
тұру мақсатында ұсыныс жасап, елшілерін жіберуге мәжбүр болады.Хандығының 
шығысындағы жағдайды осылайша өз пайдасына шешкен Есім хан оңтүстігін де ойдан 
шығармайды. Хандығының шекарасын кеңейте түсу саясатын мұнда да батыл жүргізіп бағады. 
Оған жағдай да көмектесе түседі. Себебі, бұл кезде қайтыс болған Бәки Мұхаммед ханның 
орнына оның інісі Уәли Мұхаммед пен Герат-Хорасанның билеушісі Дінмұхаммед баласы 
Иманқұлы таласып жатқан еді. Осы қақтығысты өз пайдасына асыруда Есім хан үлкен ептілік 
танытады. Ол әуелі Уәли Мұхаммедке көмектесемін деп уәде беріп, кейін Иманқұлы жағына 
аунап түседі. Соның нәтижесінде онымен бірігіп, Уәли Мұхаммедті өлтірісіп, Иманқұлымен 
одақ жасасады да, сол жылы Иманқұлыға қарсы шығып, Самарқантқа әскер жөнелтеді.Бұл 
кезде Иманқұлының Есіммен соғысарлық шамасы жоқ еді. Сондықтан онымен шартқа 
отырып, Ташкент пен оның төңірегінің түгелдей қазақтардың иелігі екенін ресми түрде 
мойындайды.Бұдан кейін Есім хан Моғолстан ханы Әбдірахымның қызы Падшахқа үйленіп, 
ағасы Күшік сұлтанның қызын Әбдірахымға беріп, қарсы құда болу арқылы оны өзінің жақтасы 
етіп, соның көмегімен өзіне опасыздық жасаған Тұрсын ханды талқандап, дара билікке қол 
жеткізеді. 

Есім ханның билігі тұсында (1598-1645) халық жадында «Есім салған ескі жол» деген 
атпен қалған әдет-ғұрып нормаларын қалыптастырған конституциялық құжат болғаны белгілі. 
Мұны «Есімнің заңы» деп ұққан жөн. Бірақ оның көктен алынбағанын, өз заманының орайы 
мен талабына қарай Есім хан мен оның кеңесшілері өңдеп, толықтырған баяғы «Қасым салған 
қасқа жолдың» бір нұсқасы екенін де естен шығармаған абзал. Түтпет келгенде, «Есім салған 
ескі жол» деген сөздің мәні де Есім ханның тұсында жасалған даналық заңдарға байланысты 
айтылған. Қоныс-тұраққа, мал-мүлікке, адамдар арасындағы қарым-қатынасқа қатысты 
туындайтын дау-шардың шешімдері осы кезде сараланды.Мұның өзі кейін Тәукенің әйгілі 
«Жеті жарғысына» негіз болып, қазақ халқының мәдени-рухани және салт-дәстүр 
қалыптарының төлтумалығын шыңдай түсуге ықпал етті. Жалпы көшпелілер мемлекетінің 
хандары сияқты, Есім хан да тақ үсті мен ат үстінде бірдей танылған біртуар тұлға.  

Есім хан дүние салған соң қазақ хандығының тағына Жәңгір хан (1645-1652) отырды. 
Халық оны ел үшін жасаған ерлігіне орай «Салқам Жәңгір» деп атаған. Хан ордасын Түркістан 
қаласында ұстау Жәңгір хан тұсында басталды. Салқам Жәңгір ойратттарға қарсы соғыста 
үлкен рол атқарды. 

1680 ж. Жәңгірдің баласы Тәуке (1680-1718) хан болды. Оның тұсында «Жеті жарғы» 
деген заңдар жинағы құрастырылды. Жеті жарғы көшпелілердің ел билеу заңы болып 
табылады. Оның негізгі баптарының мазмұны: қанға қан алу, яғни біреудің кісісі өлтірілсе, оған 
ердің құнын төлеу (ер адамға 1000 қой, әйелге 500); ұрлық, қарақшылық, зорлық-зомбылыққа 
өлім жазасы кесіледі, жазаны ердің құнын төлеу арқылы жеңілдетуге болады; денеге зақым 

келтірсе, оған сәйкес құн төленеді (бас бармақ 100 қой, шынашақ 20 қой); егер әйел ерін 
өлтірсе өлім жазасына кесіледі (егер ағайындары кешірім жасаса, құн төлеумен ғана құтылады, 
мұндай қылмысты екіқабат әйел жасаса жазадан босатылады); төре мен қожаның құны 
қарашадан 7 есе артық төленеді; егер ері әйелін өлтірсе, әйел құнын төлейді. 

XVI ғасырдың соңында ойраттар(қалмақтар) төрт тайпалық бірлестіктен тұрды. Олар 
Тарбағатайдан Шығысқа қарайғы өңірді алып жатқан торғауыттар, Ертістің жоғары ағысында 
қоныстанған дербеттер, қазіргі Дихуа қаласының маңындағы хошауыттар, Іле өзенінің жоғары 
жағындағы шоростар еді.Қазақтар мен ойраттар арасындағы жайылым жер үшін күрес XV 
ғасырда-ақ басталды. XVI ғғасырдың соңында ойраттардың шағын бөлігі қазақ ханы Тәуекелге 
бағынды. 1635 ж. Хонтайшы Батурдың бастауымен Жоңғар хандығы құрылды. Қазақ-жоңғар 
қатынастары Батур хонтайшы (1634-1654) билік құрған кезде шиеленісе түсті. Одан кейінгі 
жоңғар хандары (Сенге, халдан) Оңтүстік қазақстанды, маңызды сауда жолдары өтетін 
қалаларды өздеріне қаратуға тырысты. 

1718 жылы Тәуке хан қайтыс болып, орнына Болат хан болды. Оның кезінде 
қалмақтардың қазақ жеріне жорығы күшейді. Жан-жақты әскери дайындығы бар жоңғарлар 
1710-1711 жж. қазақ жеріне басып кіріп соғыс жүргізді. Олар 1717 жылы жазда Аякөз өзені 
жағасында қазақтардың 30 мың жасағын талқандады. Келесі жылы жоңғарлар қазақтарды 
Бөген, Шаян, Арыс өзендері бойында тағы да қырады. 

1723 жылы ерте көктемде жоңғарлар қазақ жеріне тағы да соғысуға келді. Шуна Дабо 
деген қалмақ басқарған бұл шайқас екі бағытта жүруі тиіс еді. Бірінші бағыт Қаратауды басып 
өтіп, Шу мен талас өзендеріне шығу болса, екінші бағыт қазақтарға соққы беріп, Шыршық 
өзеніне жету болатын. Бұл жоспарды іске асыру үшін әскерлер жеті топқа бөлініп, оның бірі 
Жетісу Алатауының етегіндегі Балқаш көліне құятын төрт өзеннің бойына топтастырылды. 
Қалмақтың ірі қолбасшысы Амурсана басқарған 70 мың адамнан тұратын екінші бір тобы Іле 
өзені бойына, Кеген өзенінің солтүстік жағасына, Нарын өзенінің күншығыс жағынадғы Кетпен 
тауы баурайына орналасты. 

Бейғам отырған қазақтар аямай қырылды. Жоңғарлар Жетісуды, Ұлы жүзді қырып-
жойып, Ұлы жүз, Кіші жүз жеріне де жетті. Халық басы ауған жаққа шұбырды. Ұлы Жүз бен 
Орта Жүздің қазақтары Самарқан пен ходжентке қарай шұбырды. Кіші жүз қазағы хиуа мен 
Бұхараға ағылды. Босқындардың біразы Сырдың сол жағындағы Алакөл маңына топтасты. 
Халық бұл кезеңді «Ақтабан шұбырынды, Алқакөл сұлама» деп атады. «Елім-ай» деген ән 
туды.Халық ең соңында бірігудің қажеттігін түсінді. 1728 жылы Әбілхайыр бастапан Кіші жүз 
жасақтары, Тайлақ батыр, Саурық батыр бастаған әскерлер Ырғыз уезінің оңтүстік шығыс 
бетіндегі Бұланты өзенінің жағасында «Қара сиыр» деген жерде қалмақтарға қарсы соққы 
берді.1730 жылы көктемде Балқаш көлі маңында тағы соғыс басталды. Бөгенбай, Қабанбай, 
Наурызбай, сияқты батырлар бастапан қазақ жасақтары жоңғарларға аяусыз соққы берді. Бұл 
жер кейін «Аңырақай» деп аталып кетті.  

1742 жылы 20 тамызда Ор қаласында Ресей, жоңғар және қарақалпақ, қазақтардың Кіші, 
Орта және Ұлы жүздің өкілдері қатысқан келіссөз жүргізілді. Онда Ресей өкілі қазақ пен 
жоңғар арасындағы қақтығысқа байланысты уәж айтпақшы болды. Бірақ жоңғарлар оны 
тыңдаған жоқ. Олар орыс қамал-бекіністеріне, қазақ қоныстарына жақын жерде 20 мың әскер 
ұстап, қазақты мазалауын қоймады. Ендігі жерде қазақтар өз күшіне ғана сенуіне тура келді. 
Осы идеяны орнықтыруға Абылай хан зор күш жұмсады.1711 жылы дүниеге келген Абылай 
Уәлиұлының бастапқы есімі Әбілмансұр болды. Ол жастай жетім қалды. 1731 жылы 
жоңғарлармен шайқаста көзге түсті. Жоңғарияның ханы Қалдан Серен 1745 жылы өліп, оның 
мұрагерлері таққа таласты. Осы кезде оған Цинь империясы тиісе бастайды. Абылай осы сәтті 
пайдаланды. Ол сыр бойындағы қалаларды азат етуге кірісті. Ол бұл жорықта қазақ әскерлерін 
үш топқа бөлді. Оның бірінші тобын Қанжығалы Бөгенбай мен Үмбетей жырау басқарды. 
Бөгенбай басқарған 10 мың әскер Түркістанның солтүстік жағына, Созақ бекінісіне барып 
тиісуге тиіс еді.Екінші қолды Жәнібек батыр басқарды. Оған Тәтіқара жырау қосылды. Олар 
Сырдың төменгі ағасына қарай кетті. Үшінші негізгі қолды Абылайдың өзі басқарды. Жорыққа 
қатысушылар Шиелі, Жаңақорған бойымен Түркістанның күнбатыс жағына қарай жылжыды. 
Бұл топта Қабанбай, Баян, Сырымбет, Малайсары, Жанұзақ болды. Жоңғар әскерін басқарған 
Қалдан Сереннің ортаншы ұлы Цевен Доржи де өз әскерін үшке бөлді. Ол өзінің басты күшін 

Абылайға қарай бағыттады. Оның қару-мылтығы, түйе үстіне орнатқан 15 зеңбірегі бар еді. 
Қазақ жасақтары сойыл, шоқпар, садақпен қаруланды. Цевен Доржи өзінің ауыр қолымен 
Абылай әскерлерінен бұрын келіп, Жаңақорғанға бекініп алды. Абылай Жаңақорған бекінісін 
алуды Қабанбайға тапсырды. Сырымбетті оң жақ қанатқа, Баянды әскердің сол жақ қанатына 
қойды. Олардың сыртынан үш мың қолы бар Малайсары, Оразымбет батырлардың әскерін 
топтастырды. Бұл соғыс екі айға созылды. Қазақ әскерлері Жаңақорғанды, Шымкентті жаудан 
тазартты. Түркістанға дейін жетті. Бөгенбай басқарған әскерлер Созақ пен Сайрамды босатты. 
Батыр Баян Талас өзеніне дейін барды. Жәнібек батырдың әскерлері қарақалпақ жерін босатып, 
қалмақтарды Сырдың жоғарғы сапасына шегіндірді. Амалы таусылған Цевен Доржи 
Абылайдан бітім сұрауға мәжбүр болды. Келісім бойынша Созақ, Сайрам, Манкент, Шымкент 
қалалары Әбілмәмбеттің қарамағына өтті. Түркістан туралы мәселе кейінірек шешілетін болды. 
Абылой бұл жолғы жеңістерін жоңғар хандығының күйреуінің бастамасы деп есептеді. 1745 
жылғы соғыс осымен бітті. Қазақ жерін қалмақтардан толық тазарту мақсатымен Абылай 
бастапан қазақ жасақтары 1750 жылы жауды жоңғар қақпасы маңында оңдырмай соққы 
берді.1755 жылы жоңғарлар бірнеше ұсақ иеліктерге бөлініп кетті. Осыдан кейін 1758 жылы 
Жоңғар мемлекеті құлады. 1758 ж. Цинь қытайлары Шығыс Түркістандағы қазіргі Синь-Цзянь 
жерін басып алды. Цинь империясының батыс шекарасы қазақ жерімен шектесті. Қытайлар 
дүркін-дүркін шабуыл жасап қазақтарға тыным бермеді. Абылай келісімге келу туралы 
Пекинге адамдар жіберді. Сөйтіп, Қытаймен сауда, экономикалық қатынас орнату жолдарын 
іздестірді. Ол Ресеймен де қарым-қатынас орнатты. 1771 жылы Әбілмәмбет хан өлгеннен кейін, 
Түркістанда Абылайды Орта жүздің ханы етіп сайлады. Бір жылдан кейін 1772 жылы вице-
канцлер М.Л. Воронцовтың жарлығымен Абылайға арналып Есіл өзеніне таяу жерде 
Жаңғызтөбеге ағаш үй салынды. Абылай 1780 жылы мамыр айында Ташкентте 69 жасында 
қайтыс болды. Орнына Уәли сайланды. 

Қорыта айтқанда, Керей мен Жәнібек біздің ұлттық сипаттағы мемлекетіміздің басында 
тұр. Қазақ мемлекеттілігінің Қазақ хандығынан бастау алатындығын, Тәуелсіз Қазақстан 
Республикасымен өзара тарихи сабақтастыққа ие екендігін ешкім жоққа шығара алмайды. 
Елбасымыз Н.Ә.Назарбаевтың бастамасымен Қазақ хандығының 550 жылдығының мемлекеттік 
деңгейде тойлануы  ел мерейін өсіріп, қоғамда мемлекетшілдік сана-сезімнің жетілуіне өз 
ықпалын тигізеді. Сонымен қатар Тәуелсіз Қазақстанның халықаралық аренадағы беделін одан 
сайын арттырып, қазақ мемлекеттілігі тарихының тереңде жатқандығын бүкіл әлемге таныта 
түседі.   

РЕЗЮМЕ 
В данной статье исследуется история образования, развития и распада Казахского 

ханства. 
 

RESUME 
This article explores the history of education, development and the collapse of the Kazakh 

Khanate. 
 
 


